
 
  

Mun betri afkoma á árinu 2013 en gert var ráð fyrir 
 
Uppgjör ríkisreiknings fyrir árið 2013 var nýverið birt og er afkoma ríkissjóðs mun betri en gert hafði verið 
ráð fyrir. Heildarjöfnuður ríkissjóðs var neikvæður um 732 m.kr. á árinu 2013 sem er mun betri afkoma en 
áætlað var í fjáraukalögum þar sem gert var ráð fyrir 19,7 ma.kr. tekjuhalla eins og sjá má á myndinni hér 
að neðan. Það getur þó verið vandasamt að túlka niðurstöður ríkisreiknings hverju sinni því líkt og 
síðastliðin ár skýrast frávik frá áætlunum aðallega af óreglulegum liðum sem snerta ekki beint rekstur 
ríkissjóðs. Þar af leiðandi getur mikill halli komið fram í ríkisreikningi vegna einskiptis útgjalda þótt 
undirliggjandi rekstur ríkissjóðs sé á réttri leið.  
 
Árið 2013 snýst þetta aftur á móti við og um 25 ma.kr. tekjufærsla vegna eignaaukningar ríkissjóðs í 
Landsbankanum hf. leiðir til mun betri niðurstöðu í ríkisreikningi en ella. Sú tekjuaukning kemur til vegna 
lokauppgjörs á milli gamla bankans og þess nýja. Slíkar tekjur eru einskiptis aðgerðir og eru ekki til að 
byggja ríkisrekstur á til frambúðar. En hvert stefnir þá undirliggjandi rekstur ríkissjóðs ef horft er framhjá 
slíkum óreglulegum liðum? 
 

 
 

Heimildir: Fjársýsla ríkisins, Fjármála- og efnahagsráðuneytið 
 

Ríkissjóður rekinn með afgangi árið 2013 ef frá eru taldir óreglulegir liðir 
 
Til að greina undirliggjandi rekstur ríkissjóðs er gagnlegt að horfa framhjá tilteknu mengi af óreglulegum 
liðum og skoða hvernig afkoman þróast milli ára. Í myndinni að ofan sýna hringirnir afkomu ríkissjóðs 
síðastliðin ár þar sem búið er að draga frá óreglulega liði á samræmdan hátt, bæði tekju- og útgjaldamegin, 
og endurspeglar því undirliggjandi afkomuþróun milli ára. Frá því sjónarhorni er afkoma ríkissjóðs jákvæð 
árið 2013 um 9 ma.kr. og batnar um 20 ma.kr. milli ára. Þá sést einnig að umtalsverður árangur hefur náðst 
síðastliðin 5 ár þar sem afkoman hefur batnað jafnt og þétt milli ára og var tæplega 120 ma.kr. betri en árið 
2009.  
 
Til að skýra betur hvað telst til óreglulegra liða sýna myndirnar hér að neðan hvaða liðir hafa verið dregnir frá 
tekju- og útgjaldamegin við mat á undirliggjandi rekstri ríkissjóðs. Útgjaldamegin sést að afskrifuð eiginfjárframlög 
til Íbúðalánasjóðs vega þungt og nema þau samtals um 45 ma.kr. síðastliðin 5 ár. Jafnframt námu áfallnar 
ríkisábyrgðir á árunum 2010 og 2011 samtals um 47 ma.kr. og kom það að stærstum hluta til vegna falls gamla 
Landsbankans annars vegar og sameiningu SpKef sparisjóðs við Landsbankann hins vegar. Aðrir útgjaldaliðir 
eru niðurfærsla á eignarhluta og hlutafjár og má nefna sem dæmi 7,1 ma.kr. gjaldfærslur vegna Byggðastofnunar 

árið 2011 og var jafnframt eignarhlutur ríkissjóðs í Nýsköpunarsjóði atvinnulífsins færður niður um 4,9 ma.kr. 
Aðrir liðir s.s. afskriftir skattkrafna, lífeyrisskuldbindingar og fjármagnstekjuskattur ríkissjóðs teljast einnig til 
óreglulegra liða enda eru þeir gjarnan sveiflukenndir milli ára og snerta ekki beint undirliggjandi rekstur ríkissjóðs. 
 
Stærsti óreglulegi tekjuliðurinn er sala efnislegra eigna og tekjur af peningalegum eignum falla einnig þar undir. 
Stærstu póstarnir í þeim lið síðustu ár eru án efa Avens samningurinn og bókfærðust þá um 18 ma.kr. tekjumegin 
í ríkissjóð og einnig vegur nýleg eignaaukning ríkissjóðs í Landsbankanum þungt. 
 

 
 

Heimildir: Fjársýsla ríkisins, Fjármála- og efnahagsráðuneytið 
 

Þegar litið er til óreglulegu liðanna á árinu 2013 vegur þyngst 25 ma.kr. eignaaukning ríkissjóðs í 
Landsbankanum líkt og áður var nefnt, en á móti vegur að útgjaldamegin námu afskriftir skattkrafna 22 
ma.kr. og voru 12 ma.kr. hærri en gert var ráð fyrir og einnig nam framlag í Íbúðalánasjóð 4,5 ma.kr. Þegar 
allt er talið saman skilar ríkissjóður 9 ma.kr. afgangi árið 2013 að frátöldum óreglulegum liðum sem er betri 
niðurstaða en búist var við og eru það jákvæð tíðindi. Miklar sveiflur hafa verið í útgjöldum síðastliðin ár 
vegna þessara óreglulegu liða og vonandi dregur úr útgjöldum s.s. gjaldfærslum vegna ríkisábyrgðar og 
niðurfærslu eignarhluta á næstu árum. Hversu miklu verður varið í frekari framlög til Íbúðalánasjóðs veltur 
þó mikið til á því hvernig undirliggjandi lánasafn Íbúðalánasjóðs mun þróast á næstu árum. 
 

Greiðsluuppgjör ríkissjóðs það sem af er ári vekur vonir um góða afkomu 2014 
 

Á fyrstu 6 mánuðum yfirstandandi árs er tekjujöfnuður ríkissjóðs jákvæður um rúma 13 ma.kr. á 
greiðslugrunni sem þýðir að innheimtar tekjur eru 13 mö.kr. umfram greidd gjöld. Ekki kemur á óvart að 
óreglulegir liðir hafa þar mikil áhrif en afgangurinn skýrist að miklu leyti af arðgreiðslum Landsbankans sem 
voru um 13 mö.kr. umfram áætlanir og námu samtals tæplega 20 ma.kr. Að frátöldum óreglulegum liðum 
s.s. arðgreiðslum er því rekstur ríkissjóðs nánast á sléttu á fyrsta helmingi ársins. Hvort sem arðgreiðslur 
eru taldar með eða ekki er niðurstaðan engu að síður betri en áætlað var því í fjárlagafrv. 2014 var gert ráð 
fyrir 10,5 ma.kr. halla á rekstri ríkissjóðs yfir árið á greiðslugrunni

1
. Uppgjörið fyrstu 6 mánuðina er því 

töluvert betra en búast mátti við og vekur vonir um góða afkomu árið 2014.  
 

                                                           
1
 Taka þarf fram að fjárlagafrumvarpið 2014 gerði ráð fyrir 0,5 ma.kr. afgangi á rekstrargrunni en 10,5 ma.kr. halla á greiðslugrunni. Hér er um tvo 

uppgjörsmáta að ræða og til að hægt sé að bera greiðsluuppgjör ríkissjóðs fyrstu 6 mánuðina saman við fjárlagatölur þarf að horfa til 
greiðslugrunns. 

Heimild: Fjármála- og efnahagsráðuneytið 

 
Hluti af ástæðunni fyrir góðu uppgjöri á fyrsta helmingi ársins liggur í því að stærstu tekjustofnarnir eru þeir 
flestir yfir áætlun. Sem dæmi má nefna: Tekjuskattar á lögaðila (29% yfir áætlun), tekjuskattur einstaklinga 
(5,6% yfir áætlun), VSK (0,7% yfir áætlun) og tryggingagjöld (2,3% yfir áætlun). Myndin hér að ofan sýnir 
breytingu á tekjustofnum milli ára, bæði í fyrra og í ár, og sést að vöxtur á tekjum ríkissjóðs er mun meiri í 
ár. Einnig má sjá hlutfallslega stærð hvers tekjustofns og sést að stóru tekjustofnarnir eru að taka vel við sér 
og verður því áhugavert að sjá þegar líður á árið, hvort tekjur ríkisins á árinu verða umfram áætlun. 

Hér má finna fyrirvara 

Breytingar á tekjum ríkissjóðs milli ára  (svk. greiðsluuppgjöri ríkissjóðs, júní tölur) 

Breytingar á tekjum ríkissjóðs 2013 (v.ás) Breytingar á tekjum ríkissjóðs 2014 (v.ás)

Stærð tekjustofns (hlutfall af heildartekjum ríkissjóðs, h.ás)

http://www.arionbanki.is/default.aspx?pageid=b0173b24-de67-11e2-8847-d8d385b77fc4

